
Caradog enwog, annwyl—aeth â hi

Y waith hon, da orchwyl;

Wedi'i golchi'n deg eilchwyl,

Mwynhaed y gwpan mewn hwyl.



B'le yn awr mae John Bull a'i nâd—a'i lafur

Lifeiriai'n wastad?

Dyma ei lais a'i deimlad,

Amryw fai ar Gymru fâd.



Ha! gwn nad gwiw i'r gŵr ganu—bellach

Ymbwylla rhag cablu;

Y Cymro glân a'i gân gu

Ro'i fodd i'w ryfeddu.











LLONGYFARCHIAD I CWMNI O CERDDORION O
DDOLWYDDELEN MEWN CYNCERDD YN BRYNDAIONYN,
IONAWR 24, 1891.






Breiniol gewri y bryniau—a gawsom,

Ac eosiaid yn ddiau,

Yn llawn hwyl i'n llawenhau

A'u swynol, beraidd seiniau



Eu bro hardd mewn bri o hyd—hi a geir

Ac enwog iawn hefyd;

O'i Rhos fach hi roes i'r byd

Gewri, sy'n awr mewn gweryd.



Yn y gweryd o dan goron—y maent,

Rai mawr eu rhagorion;

Iawn agwedd yr enwogion

A erys ar yr oes hon.



Bertheos bortha awydd—y lliaws

Wna'n llawen beunydd;

A'i gwmni mâd yn fâd fydd,

Mwy yn canu mewn cynnydd.



Dolwyddelen fo'n ben beunydd—yn y gan

'Rhain a geir yn gelfydd;

Adlais syw eu hodlau sydd

Yn glodus trwy y gwledydd.











DYMUNIAD AM WIR GREFYDD






Arglwydd grasol dod dy gymorth

Imi yn yr anial dir,

I wrthsefyll fy ngelynion,

Ac i rodio'n ol y gwir;

Byw yn llewyrch Ei oleuni,

Ar fy nhaith holl ddyddiau'm hoes,

Fel y gallwyf mewn gorthrymder

Orfoleddu dan y groes.

